
 

98 

SAYHUN ILMIY 

AXBOROTNOMASI 

 

Ijtimoiy-siyosiy fanlar 

2023 [1] 

________________________________________________________________________________ 

MARKAZIY OSIYODA XAVFSIZLIK VA BARQARORLIKNI 

TA’MINLASHDA O‘ZBEKISTONNING O‘RNI 

Nurmetov Sherzodbek Maxsudbekovich, Toshkent davlat sharqshunoslik 

universiteti talabasi 

Annotatsiya. Bugungi kunda O‘zbekiston qo‘shni davlatlar bilan ochiq, 

do‘stona va o‘zaro manfaatli hamkorlik jarayonlarini yangi bosqichga ko‘tarishda 

jonbozlik ko‘rsatib olg‘a qadamlar tashlamoqda. Markaziy Osiyoning geosiyosiy 

subyekti sifatida O‘zbekiston mintaqa tinchligi va xavfsizligi uchun turli xavflarga 

qarshi qalqon vazifasini bajaradi. Ushbu maqolada mintaqada O‘zbekistonning o‘rni 

va roli o‘rganilib tahlil qilindi. 

РОЛЬ УЗБЕКИСТАНА В ОБЕСПЕЧЕНИИ БЕЗОПАСНОСТИ И 

СТАБИЛЬНОСТИ В ЦЕНТРАЛЬНОЙ АЗИИ 

Аннотация. Cегодня Узбекистан активно предпринимает шаги по 

продвижению на новый уровень процессов открытого, дружественного и 

взаимовыгодного сотрудничества с соседними государствами. Как 

геополитический субъект Центральной Азии, Узбекистан выступает в 

качестве щита от различных угроз для мира и безопасности региона. В данной 

статье изучено и проанализировано место и роль Узбекистана в регионе. 

THE ROLE OF UZBEKISTAN IN ENSURING SECURITY AND 

STABILITY IN CENTRAL ASIA 

Annotation. Today Uzbekistan is taking forward steps to take the processes of 

open, friendly and mutually beneficial cooperation with neighboring countries to a 

new level. As a geopolitical subject of Central Asia, Uzbekistan acts as a shield 

against various dangers to the peace and security of the region. In this article, the 

role and role of Uzbekistan in the region was studied and analyzed. 

Kirish. Markaziy Osiyo mintaqasi jahonning strategik ahamiyatga molik 

mintaqalaridan biri hisoblanadi. Mazkur mintaqada sodir bo‘layotgan shiddatli 

o‘zgarishlar jahon siyosiy hayotiga ham o‘z ta’sirini o‘tkazmasdan qolmaydi. 

Bugungi kunda mazkur mintaqada yetakchi davlatlarning manfaatlari o‘zaro 

kesishmoqda, turli xil noan’anaviy tahdidlar ham hamon saqlanib qolmoqda. 

Shunday sharoitda Markaziy Osiyo davlatlari o‘rtasida mintaqaviy diplomatiyani 

mustahkamlash va dolzarb muammolarni o‘zaro birgalikda hal etish zarurati paydo 

bo‘lmoqda. Bu borada O‘zbekiston Respublikasi o‘zining geosiyosiy jonbozligi va 

amaliy sa’y-harakatlari orqali mintaqada shunday diplomatik muhitni 

shakllantirishga muvaffaq bo‘ldi. 

Asosiy qism. Markaziy Osiyoning qoq yuragida O‘zbekistonning joylashgani 

mintaqada uning geosiyosati ko‘p jihatdan hal qiluvchi rol va ta’sirga egaligini 

ko‘rsatib beradi. 2012-yil 12-sentabrda qabul qilingan “O‘zbekiston Respublikasi 

Tashqi siyosiy faoliyati konsepsiyasi to‘g‘risidagi” qonunda O‘zbekistonning tashqi 

siyosiy faoliyati belgilab o‘tilgan. Mazkur qonunda, O‘zbekiston tashqi siyosiy 

faoliyatining ustuvor yo‘nalishi Markaziy Osiyo mintaqasi bo‘lib, konsepsiyada 

O‘zbekiston tashqi siyosatini amalga oshirishda siyosiy-diplomatik vositalar sifatida 

siyosiy maslahatlashuvlar o‘tkazish, dolzarb masalalarni muhokama qilish va hal 

etish yo‘llarini birgalikda izlash, O‘zbekiston milliy manfaatlarini, mintaqada 

xavfsizlik va barqarorlikni ta’minlashga qaratilgan tashqi siyosiy tashabbuslarni 

ishlab chiqish va boshqa vositalar sanab o‘tiladi. Markaziy Osiyoning barcha 

davlatlari bilan to‘plangan muammolarni siyosiy maslahatlashuvlar orqali hal qilish 

hamda mintaqa davlatlarini faol muloqot va hamkorlikka chorlashda 

O‘zbekistonning o‘rni alohida e’tiborga molik. Bugungi kunda Markaziy Osiyo 

mamlakatlari o‘rtasidagi munosabatlar jadal tarzda rivojlanib bormoqda. Markaziy 

Osiyoda yangi geosiyosiy ishonch muhiti vujudga kelmoqda. Markaziy Osiyo 

mamlakatlari o‘rtasidagi mavjud bo‘lgan bir qator muammolar borgan sari 

kamayayotgani aynan O‘zbekistonning bu boradagi o‘rni bilan chambarchas 

bog‘liq. O‘zbekiston geosiyosatining amaliy ifodasiga aylangan quyidagi 

mintaqaviy va xalqaro miqyosdagi tadbirlarni misol sifatida keltirish mumkin: 

- Markaziy Osiyo davlatlari rahbarlarining Maslahat uchrashuvlari 

- “Markaziy Osiyo: yagona tarix va umumiy kelajak, barqaror rivojlanish va 

taraqqiyot yo‘lidagi hamkorlik” mavzusida Samarqand xalqaro konferensiyasi; 

- “Tinchlik jarayoni, xavfsizlik sohasida hamkorlik va mintaqaviy sheriklik” 

mavzusida Afg‘oniston bo‘yicha Toshkent xalqaro konferensiyasi. Bu tashabbuslar 

albatta, O‘zbekiston tashqi siyosati tinchlikka asoslangani har qanday muammolarni 

birgalikda hal etish va qurolli nizolarni oldini olishda faol subyekt sifatida o‘z 

salohiyati va imkoniyatlarini muntazam safarbar etib kelayotganidan dalolatdir.  

O‘zbekistonning mintaqadagi ro‘li strategik xususiyatga ega bo‘lgan omillarga 

asoslanadi. Birinchidan, O‘zbekiston mintaqadagi eng ko‘p aholi yashaydigan 

davlat. Bugungi kunda O‘zbekiston aholisi 36 mlnga yetdi bu holat mintaqada 

O‘zbekistonning demografik ulushi katta ekanligini ko‘rsatadi. [1. b-29] 

Ikkinchidan, O‘zbekiston mintaqaning besh mamlakati bilan umumiy chegaraga ega 

bo‘lgan yagona davlat hisoblanadi. O‘zbekiston Markaziy Osiyoning o‘rtasida, qoq 

markazida joylashgan. Uchinchidan, harbiy salohiyat bo‘yicha O‘zbekiston mintaqa 

davlatlari orasida birinchi o‘rinda turadi. O‘zbekiston o‘z o‘rni va mavqeiga ko‘ra 

Markaziy Osiyodagi integratsiya jarayonlarida ko‘proq ta’sir ko‘rsatish salohiyatiga 

ega. 2017-yildan boshlab oʻzbek diplomatiyasida sifat jihatdan butunlay yangi 

sahifa ochilib, respublikamizning xalqaro maydonda olib borayotgan faoliyati yangi 

bosqichga chiqdi, deb aytish mumkin. Buning asosiy sababi – mamlakatimiz 

Prezidenti Shavkat Mirziyoyev tomonidan olib borilayotgan dunyoga ochiqlik 

siyosati, birinchi navbatda yaqin qoʻshnilarimiz, Markaziy Osiyo mamlakatlari bilan 

hamkorlik yangi bosqichga olib chiqildi.  

Shu jihatdan olib qaraganda, O‘zbekiston rahbari o‘tgan yillar mobaynida 

barcha Markaziy Osiyo davlatlariga davlat tashrifi bilan bordi va mintaqada o 'ziga 

xos muhit yaralishiga sababchi bo‘ldi. Shu boisdan mamlakatimiz tashabbus bilan 

2017-yil 11-avgust kuni Toshkentda bo‘lib o‘tgan “Markaziy Osiyo - O‘zbekiston 

tashqi siyosatining asosiy ustuvor yo‘nalishi” mavzuidagi xalqaro konferensiyada 

mintaqaviy ahamiyatga molik eng muhim masalalar yuzasidan O‘zbekiston va unga 

qo‘shni davlatlarning zamonaviy mintaqaviy siyosati, nuqtai nazar hamda 

yondashuvlarining turli qirralari batafsil muhokama etildi.  

Prezidentimiz Shavkat Mirziyoyev tashabbusi bilan 2017-yilning 10-11-noyabr 

kunlari Samarqand shahrida bo‘lib o‘tgan “Markaziy Osiyo: yagona tarix va 

umumiy kelajak, barqaror rivojlanish va taraqqiyot yo‘lidagi hamkorlik” 

mavzusidagi xalqaro konferensiyada Markaziy Osiyo davlatlari rahbarlarining 

birinchi maslahat uchrashuvi tashkil etish tashabbusi ilgari surildi.  

2018 yilning 15-martida Qozog‘iston poytaxti Ostona shahrida Markaziy Osiyo 

davlatlari rahbarlarining birinchi maslahat uchrashuvi bo‘ldi, bu uchrashuv 

davomida O‘zbekiston ko‘plab manfaatli takliflarni ilgari surdi: Markaziy Osiyoda 

xavfsizlik va barqarorlikni ta’minlash sohasida samarali mintaqaviy hamkorlikni 

kengaytirish uchun yangi zaxira va amaliy mexanizmlarni izlash; savdo-iqtisodiy, 

innovatsiya, investitsiya, transport-kommunikatsiya, bank-moliya, suv-energetika va 

madaniy-gumanitar sohalardagi sheriklik bo‘yicha aniq dasturlar – “yo‘l 

xaritalari”ni ishlab chiqish; eng dolzarb xalqaro va mintaqaviy masalalar bo‘yicha 

keng fikr almashish, ular bo‘yicha umumiy pozitsiyani kelishib olish hamda uni 

keyin BMT, MDH, SHHT va boshqa xalqaro tashkilotlar doirasida ilgari surish. 

Bunday uchrashuvlarning har yili o‘tkazilib turilishi mintaqadagi muammolarni hal 

etish orqali ishonchli mintaqaviy hamkorlikning mustahkamlanib borishiga sabab 

bo‘lmoqda. Oʻtgan davr mobaynida erishilgan yutuq va natijalarni tahlil qilsak, 

butun dunyoda koʻp tomonlama hamkorlik inqirozga uchragan va oʻzaro ishonch 

kamayib ketayotgan bir vaqtda Markaziy Osiyo davlatlari oʻrtasidagi hamkorlikning 

yangi bosqichga chiqayotganligini koʻrishimiz mumkin.  

Tarixan qisqa vaqt ichida Markaziy Osiyo davlatlari oʻrtasidagi 

munosabatlarda misli koʻrilmagan yutuqlarga erishildi. Eng asosiysi, avval 

mintaqaviy hamkorlikni rivojlanishida toʻsiq hisoblangan chegara va suv 

resurslaridan foydalanish boʻyicha muhim va oʻzaro manfaatli kelishuvlarga 

erishildi. Prezidentimizning tashabbuslari bilan hamkorlikning yangi mexanizmlari 

tashkil etildi. Bunga misol sifatida Markaziy Osiyo davlat rahbarlarining 

Maslahatlashuv uchrashuvlarini, parlamentlararo guruhlar, chegaraoldi hududlar 

hamkorligi kengashi, vazirlik va idoralararo komissiyalar, investitsiya fondlarining 

tashkil etilganligini aytish mumkin.Oʻzbekistonning yangi mintaqaviy siyosati 

natijasida Markaziy Osiyoda shakllangan siyosiy muhit bugun mintaqa 

davlatlarining ulkan iqtisodiy salohiyatini ochishga muhim hissa qoʻshmoqda. 2022-

yil 21-iyul kuni Issiqko‘lda navbatdagi Maslahatlashuv uchrashuvi bo‘lib o‘tdi. 

Issiqko‘ldagi uchrashuvda “XXI asrda Markaziy Osiyoni rivojlantirish maqsadida 

do‘stlik, yaxshi qo‘shnichilik va hamkorlik to‘g‘risida”gi shartnoma imzolandi. 

Unda Markaziy Osiyo davlatlari xalqaro maydondagi tahdidlarga nisbatan 

kuchlarini muvofiqlashtirish, bir-biriga nisbatan harbiy kuch ishlatish va kuch bilan 

tahdid qilishdan tiyilish kabi majburiyatlar bor. Bundan tashqari, mintaqa davlatlari 

boshqa davlatlar bilan ham muloqotlarni amalga oshirmoqda. 

2022-yil boshida “Markaziy Osiyo - Xitoy”, oktyabr oyida “Markaziy Osiyo - 

Rossiya”, sentyabr oyida esa “Markaziy Osiyo - AQSh” shakllaridagi va boshqa 

sammitlar bo‘lib o‘tdi sammitlar turli xalqaro kuch markazlarining ushbu mintaqaga 

qiziqishini namoyon etdi. O‘zbekiston Prezidentining faol mintaqaviy siyosati 

samarasida so‘nggi yillarda Markaziy Osiyo davlatlarining o‘zaro munosabatlari 

tubdan o‘zgargani, siyosiy, iqtisodiy va ijtimoiy mazmundagi ko‘plab muammolar 

hal etilganiga e’tibor qaratish lozim. Mintaqa davlatlari o‘rtasidagi savdo aylanmasi 

ham sezilarli darajada ortdi. 2022-yilning yanvar-dekabr oylari yakunlariga ko‘ra, 

O‘zbekistonning Markaziy Osiyo davlatlari tashqi savdo hajmi 17,2 foizga o‘sib,  

7,5 mlrd dollarga etdi, bu umumiy savdo hajmining 15 foizini tashkil etdi. Shu bilan 

birga O‘zbekistonning Markaziy Osiyo mamlakatlariga eksport 3,1 mlrd dollarni 

(o‘sish 15,4 foiz), importi esa 4,4 mlrd dollarni (o‘sish 18,6 foiz) tashkil etdi. 

Markaziy Osiyo mintaqaviy xavfsizligi haqida so‘z yuritganda “Afg‘on” mavzusi 

doimo birinchi o‘rinda tilga olinadi. Afg‘oniston Markaziy Osiyoga qo‘shni davlat 

sifatida va turli omillarga ko‘ra Markaziy Osiyo uchun strategik darajada 

ahamiyatlidir. [2.b-251]Bugungi kunda Afg‘oniston turli mezonlarga ko‘ra 

Markaziy Osiyoning muhim bo‘lagidir. 

Markaziy Osiyoning barcha davlatlari bilan to‘plangan muammolarni siyosiy 

maslahatlashuvlar orqali hal qilish hamda mintaqa davlatlarini faol muloqot va 

hamkorlikka chorlashda O‘zbekiston Prezidenti Shavkat Mirziyoyevning o‘rni 

alohida e’tiborga molik. Markaziy Osiyoda xavfsizlik va barqarorlikni ta’minlashda 

“yaxlit xavfsizlik” tamoyiliga rioya qilish, jumladan, Afg‘onistonni mintaqaviy 

iqtisodiy jarayonlariga qo‘shilishiga har tomonlama ko‘maklashish, davlat 

chegaralarini delimitatsiya va demarkatsiya qilish jarayonini tezda yakunlash, 

mintaqa suv resurslaridan mintaqadagi barcha davlatlar manfaatlarini hisobga olgan 

holda samarali foydalanish hamda Markaziy Osiyoda madaniy-gumanitar aloqalar, 

ayniqsa, “xalq diplomatiyasi”ni eng muhim vosita sifatida rivojlantirish 

masalalariga alohida e’tiborini qaratdi [3. b-100]. 

2018-yilning 22-iyun kuni BMT Bosh Assambleyasining yalpi majlisida 

“Markaziy Osiyo mintaqasida tinchlik, barqarorlik va izchil taraqqiyotni ta’minlash 

bo‘yicha mintaqaviy va xalqaro hamkorlikni mustahkamlash” rezolyutsiyasi qabul 

qilindi. O‘zbekiston tomonidan Markaziy Osiyo davlatlari bilan hamkorlikda ishlab 

chiqilgan ushbu hujjat loyihasini BMTga a’zo barcha mamlakatlar bir ovozdan 

qo‘llab-quvvatladi. Afg‘on muammosi o‘z ta’sir doirasi va ko‘lami jihatidan 

jahonning eng dolzarb ahamiyat kasb etuvchi hamda yechimi murakkab 

muammolaridan biri sifatida saqlanib qolmoqda. Shubhasiz, afg‘on muammosi unga 

qo‘shni bo‘lgan mintaqa mamlakatlari, xususan Markaziy Osiyoning muhim halqasi 

hisoblangan O‘zbekiston tashqi siyosatida markaziy o‘rinni egallaydi. Shu bois, 

O‘zbekiston afg‘on mojarosini faqat siyosiy yo‘l, ya’ni muzokaralar o‘tkazish yo‘li 

bilan hal etishga qaratilgan jarayonlarni to‘la qo‘llab-quvvatlab kelmoqda. 

Umuman, Afg‘oniston inqirozi o‘zida ichki, mintaqaviy va global darajadagi 

kuchlarni jalb etgan murakkab muammo ekanligini ko‘rish mumkin. Bu holat 

barcha tomonlarni geosiyosiy jihatdan murosaga kelishini, tinchlik o‘rnatish 

yuzasidan faol va muntazam muzokaralar amaliyotini safarbar etishni taqozo etadi. 

Tomonlarni ayni shunday murosaga va muzokaralarga jalb etish tajribasi 

O‘zbekiston geodiplomatik yondashuvlari va strategik qarashlari misolida o‘z aksini 

topadi. Ta’kidlash o‘rinliki, O‘zbekiston tashabbusi asosida qabul qilingan xalqaro 

hujjatlar umummintaqa barqarorligi va ravnaqining huquqiy bazasini 

mustahkamlashda katta ro‘l o‘ynaydi. Aynan afg‘on muammosiga bag‘ishlangan 

“6+2”, “6+3” muloqot guruhlari O‘zbekison tashabbusi bilan amalga oshirilgan. 

[4. b-158] O‘zbekistonning Аfg‘onistonda tinchlik o‘rnatish jarayonidagi o‘rni va 

saʼy-harakatlari muhim ahamiyat kasb etadi. АQSh va NАTO o‘z qo‘shinlarini 

Аfg‘onistondan olib chiqish to‘g‘risidagi qaroridan so‘ng yuzaga kelgan siyosiy 

noaniqliklarga qaramay, O‘zbekiston mintaqaviy va global hamkorlar bilan o‘zaro 

barqarorlikni taʼminlashdagi izchil aloqalarni o‘rnatib kelmoqda. Bundan tashqari, 

O‘zbekiston Аfg‘onistonni Markaziy Osiyoning ajralmas qismi deb hisoblab, 

mamlakatni mintaqaviy iqtisodiy jarayonlar va infratuzilma loyihalariga jalb etishga 

ko‘maklashmoqda. Shu nuqtai nazardan, “O‘zbekiston-АQSh-Аfg‘oniston” uch 

tomonlama uchrashuvlari, “O‘zbekiston-Yaponiya-Аfg‘oniston”,  

“O‘zbekiston–Xitoy–Аfg‘oniston” rasmiy muzokaralarining o‘tkazilishi, 

shuningdek, Аfg‘oniston delegatsiyalarining “Markaziy va Janubiy Osiyo: 

mintaqaviy aloqadorlik. Taklif va imkoniyatlar” mavzusida yuqori darajadagi 

xalqaro konferentsiyadagi ishtiroki, “Hindiston-Markaziy Osiyo” muloqoti va 

boshqa muhim jarayonlarga jalb qilinayotganligi O‘zbekistonning Аfg‘oniston va 

Markaziy Osiyo masalalaridagi konstruktiv rolini namoyon etadi. Darhaqiqat, 

bugungi kunda Аfg‘onistondagi vaziyatni tinch yo‘l bilan hal qilishda birgalikdagi 

mintaqaviy strategiya va qo‘llab-quvvatlash muhim ahamiyatga ega. 2023-yil  

13-14-aprel kunlari Samarqand shahrida Afg‘onistonga qo‘shni davlatlar vazirlari, 

MDH Tashqi ishlar vazirlari, Markaziy Osiyo davlatlari va Rossiya tashqi siyosat 

idoralar rahbarlarining uchrashuvlari bo‘lib o‘tdi. Tadbirda tomonlar 

Afg‘onistondagi mavjud vaziyat, Tolibon tomonidan jahon hamjamiyatining asosiy 

talablari – inklyuziv hukumat yaratish, afg‘on ayollarining mehnat va ta’lim olish 

imkoniyati va huquqlarini ta’minlash kabi talabalarning bajarilishi muhokama 

qilingan.  

Xulosa. O‘zbekistonning mintaqa miqyosdagi roli, ta’siri, geosiyosiy salohiyati 

va nufuzi mintaqada o‘zaro hamkorlik xavfsizlik masalalarini birgalikda hal etishga 

qaratilgan. O‘zbekiston geosiyosati mintaqaviy geosiyosat xususiyatiga ega bo‘lib, 

mintaqaga harbiy-siyosiy bosim o‘tkazish mexanizmlarini tamomila rad etadi, 

mintaqada barqarorlik, taraqqiyot va tashqi kuchlarning o‘zaro muvozanatini 

ta’minlashga asoslangan siyosatni ustuvor deb hisoblaydi. O‘zbekiston uzoq yillar 

davomida mintaqaviy xavfsizlikka tahdid tug‘diruvchi terrorizm, ekstremizm, 

narkotik moddalar savdosi singari omillarga qarshi munosib kurash olib bordi va 

mintaqaviy xavfsizlikning kafolati ekanligini amalda namoyon qildi. Umume’tirof 

etilgan geosiyosiy qarashlar O‘zbekiston Markaziy Osiyo mintaqasining geosiyosiy 

yadrosi ekanligidan dalolat beradi. O‘zbekiston geosiyosiy sa’y harakatlari tufayli 

Markaziy Osiyo mintaqasi, jumladan, Afg‘oniston ham jahon hamjamiyatining 

e’tibor obyektiga aylanib bormoqda. O‘zbekiston esa ushbu geosiyosiy 

jarayonlarning faol subyektiga aylanib bormoqda. 

